
Nd. 14. Frumvarp tillaga [14. mál]
um breytingu á jarðalögum, nr. 65 frá 31. maí 1976.

Flm.: Sighvatur Björgvinsson.

1. gr.
2. gr. laganna orðist svo:
Landbúnaðarráðherra hefur yfirstjórn þeirra mála, sem lög þessi taka til, að því undan-

teknu að fjármálaráðherra fer með málefni Jarðasjóðs ríkisins og fjármálaráðuneytið fer
með umsjá jarða í ríkiseign.

2. gr.
Í stað orðanna "Jarðadeild landbúnaðarráðuneytisins" í 27. gr. laganna komi: Fjár-

málaráðuneytið.
3. gr.

Í stað orðanna "Jarðadeild landbúnaðarráðuneytisins" í 30. gr. laganna skal koma:
fjármálaráðuneytið.

4. gr.
Í stað orðsins "Landbúnaðarráðherra" í 1. og 2. mgr. 36. gr. laganna komi: Fjármála-

ráðherra.
5. gr.

Lög þessi öðlast þegar gildi.

Greinargerð.
Með frumvarpi þessu er lagt til að sú eina breyting verði gerð á jarðalögum, nr. 65 frá

31. maí 1976, að Jarðasjóður ríkisins og umsjón bújarða í ríkiseign verði flutt úr landbúnað-
arráðuneytinu yfir í fjármálaráðuneytið. Flutningsmaður telur nauðsynlegt að öll umráð
fasteigna og jarðnæðis í eigu ríkisins, umsjá með fasteignaréttindum svo og ráðstöfun sé í
höndum eins og sama aðila í ríkiskerfinu og er nærtækast að það sé fjármálaráðuneytið, en
sérstök deild í því ráðuneyti fer nú m. a. með kaup og sölu fasteigna og hefur á undanförnum
árum verið að taka að sér í sívaxandi mæli ýmis eignaumsvif fyrir ríkið og stofnanir þess. Þó
er svo enn að einstök ráðuneyti og ríkisstofnanir fara með ýmsar fasteignir og fasteigna-
réttindi í opinberri eigu og veldur það m. a. því, að hvergi eru fáanlegar á einum stað
upplýsingar um hver þessi réttindi séu og hvernig með þau sé farið né heldur eru til sam-
ræmdar reglur um meðferð slíkra fasteigna.

Langstærsti aðilinn í þessu sambandi er jarðadeild landbúnaðarráðuneytisins sem fer
með umsjá á bújörðum í ríkiseign. Þótt ýmislegt mæli með því, að landbúnaðarráðuneytið
hafi afskipti af hagnýtingu bújarða í opiberri eigu, er ekki eðlilegt að annað ráðuneyti en
fjármálaráðuneyti, sem fer með fjármál og eignaumsýslu ríkissjóðs, fari með það sem lýtur
að allri eignaumfjöUun á fasteignum og fasteignaréttindum þeim sem Jarðasjóður ríkisins
telst eiga - en þar er auk bújarða og búskaparnytja um að ræða veruleg hlunnindi, svo sem
veiðirétt og fleira. Flutningsmaður vekur athygli á þeirri staðreynd, að fátt eitt liggur fyrir
opinberlega um hvernig með þessar miklu eignir hins opinbera er farið. Hvaða jarðeignir
ríkisins eru nytjaðar, hvernig eru þær nytjaðar, hvaða leigugjöld eru greidd og hverjir
greiða? Jafnvel Alþingi hefur átt erfitt með að fá upplýsingar um þessi mál. Sjálfsagt er þó að
ávallt sé gerð skrá um jarðnæði, fasteignir og fasteignaréttindi ríkisins þannig að ljóst liggi
fyrir hvaða verðmæti hér er um að ræða, hvernig þau eru nýtt og hverjir nytja.



M. a. til þess að tryggja að þetta sé gert þarf eignaumsjáin að vera á hendi sama aðila
sem jafnframt tryggi að samræmdar reglur verði settar um nytjar og leigugjöld á fasteignum
og fasteignaréttindum hins opinbera. Sá aðili á með réttu að vera fjármálaráðuneytið eins og
tillaga er gerð um í þessu frumvarpi.

Landbúnaðarráðuneytið fer eftir sem áður með yfirstjórn jarðræktarmála og hefur með
því móti afskipti af nytjum og nýtingu ríkisjarða þótt sjálf eignaumsýslanir færist yfir til
fjármálaráðuneytisins.

Frumvarpið þarfnast ekki frekari skýringa.


